Tilmæli sambært starvsskipan nevndarinnar § 5, stk. 3 um nevndin eigur at taka málið til viðgerðar ella ikki Sambært § 38 í stýrisskipanarlógini og § 1 í starvsskipan nevndarinnar hevur landsstýrismálanevndin eftirlit við, at starv landsstýrisins verður útint á lógligan hátt. Tað er ikki luturin hjá landsstýrismálanevndini at taka støðu til møguligar avleiðingar av, at starv landsstýrisins ikki verður útint á lógligan hátt.

Landsstýrismálanevndin eigur sostatt bert at taka mál til viðgerðar við atlitið til at kanna, um starv landsstýrisins er útint á lógligan hátt. Í tann mun, tað longu er staðfest, at ein skeiv avgerð er tikin, er hetta ikki eitt mál fyri landsstýrismálanevndina. 

Málið snýr seg í høvuðsheitinum um avgerðir og fyrisitingarligar mannagongdir hjá Mentamálaráðnum í sambandi við viðgerðina av einum máli, sum hevur við viðurskiftini hjá einum einstøkum borgara at gera. Vísandi til § 5, stk. 2 í starvsskipan nevndarinnar fylgir landsstýrismálanevndin eini meginreglu, har mál, sum hava við viðurskiftini hjá tí einstaka borgaranum at gera, verða víst til Løgtingsins umboðsmann.
Málið snýr seg tó eisini um, hvørt landsstýrismaðurin í mentamálum, samsvarandi lóg um ábyrgd landsstýrismanna § 5, stk. 2, hevur tagt við upplýsingum, sum vóru av stórum týdningi fyri tingsins meting av einum máli, sum Løgtingið hevur havt til viðgerðar.

Sum nevnt í viðløgdu frágreiðing til nevndina, dagfest 23. oktober 2007, gjørdi landsstýrismálanevndin á fundi tann 30. oktober 2006 av ikki at taka málið hjá Páll I. Joensen til viðgerðar, men vísti spurninginum viðvíkjandi eins sømdum hjá starvsfólkum til eftirútbúgving og setanarviðurskiftunum annars hjá Páll I. Joensen á Vinnuháskúlanum til Løgtingsins umboðsmann, og vísti spurninginum, um útreiðslur til eftirútbúgving av lærarum á Maskinmeistaraskúlanum vóru hildnar uttan lógarheimild, til Landsgrannskoðanina til víðari viðgerð. 

Innihaldið í skjølunum, ið ikki vóru send landsstýrismálanevndin, hóast nevndin bað um at fáa øll viðkomandi skjøl í málinum, snúði seg ikki um viðurskifti av týdningi fyri metingina, sambært § 5 í starvsskipan nevndarinnar, av, um nevndin skal taka eitt mál til viðgerðar ella ikki. Sum nevnt í áður nevndu frágreiðing, er eisini ivasamt, um skjølini høvdu týdning fyri viðgerðina av málunum hjá ávikavist umboðsmanninum og landsgrannskoðanini. Heldur ikki er nakað, ið bendir á, at landsstýrismaðurin tilvitað hevur krógvað skjølini fyri Løgtinginum.

Vísandi til omanfyristandandi verður mælt landsstýrismálanevndini frá at taka málið til viðgerðar. Samsvarandi § 5, stk. 2 í starvsskipan nevndarinnar verður mælt til, at nevndin vísir málið aftur til Løgtingsins umboðsmann, partvís soleiðis at umboðsmaðurin fær høvi sjálvur at taka støðu til, um afturhildnu upplýsingarnar høvdu týdning fyri niðurstøðuna og metingina annars av málinum, sum er prentað í ársfrágreiðingini hjá umboðsmanninum frá 2006, bls. 285, og partvís soleiðis at umboðsmaðurin kann taka støðu til, um nýggjar upplýsingar eru í málinum, ið geva umboðsmanninum høvi at taka gamla málið uppaftur, ella eitt møguligt nýtt mál upp. 

